
	БИ ТАГТААНД ХАЙРТАЙ

	(Хүүхдэд зориулсан өгүүллэг)

	 

	 

	 

	“УЛСЫН ХЭВЛЭЛИЙН ГАЗАР” УЛААНБААТАР хотноо 1959 онд эрхлэн хэвлүүлсэн номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	МАНАЙ ХҮҮХДҮҮД ЖАРГАЛТАЙЯА

	 

	Жил бүрийн намар цагт

	Жигүүртэн шувуудын буцах үед

	Хүүхэд бүхний хүлээсэн өдөр

	Хүсэл нь тэгэхэд биелдэг өдөр.

	 

	Есөн сарын нэгний өдөр

	Ер бишийн баярын өдөр

	Манай оронд ирдэг юм.

	Магтах сэтгэл төрдөг юм.

	 

	Найман настай торомгор багачууд

	Нарнаас урьтаж босож бэлдээд

	Сурагчийн цүнхээ хажуудаа зүүгээд

	Сургуульдаа яаран алхдаг юм.

	 

	Ягаан хацартай хөөрхөн хүүхдүүд

	Яагаа ч үгүй байхад тэргэндээ суучхаад

	Явъя гэж ээжийгээ шаардаад

	Яслидаа түрүүлж явдаг юм.

	 

	Балчир хөөрхөн үрс маань

	Бас л эртлэн босчихоод

	Цэнгэж тоглон хүмүүждэг

	Цэцэрлэгтээ хурдлан гүйдэг юм.

	 

	Төрсөөр өссөөр бойжиж байгаа

	Төрөлх орондоо хүмүүжиж байгаа

	Хүмүүжиж сурсаар дэгжиж яваа

	Хөдөлмөрлөж бүтээсээр хөгжиж яваа

	 

	Эрдэм соёлын саруул замаар

	Угтуулж байгаа багачуудад маань

	Энх хөдөлмөрийн сайхан жаргалаар

	Уриулж байгаа баатруудад маань

	 

	Багадаа сурч боловсрохоос илүү

	Баатар болтлоо хөдөлмөрлөхөөс илүү

	Дэлгэр жаргал, цэлгэр зам

	Дэлхийд хаа ч байхгүй юм.

	 

	Ачит намаараа байнга тэтгүүлсэн

	Ард түмнээрээ бат тэврүүлсэн

	Манай хүүхдүүд жаргалтайяа

	Маргааш өглөө нь жавхлантайяа.

	 

	Хөөрхөн торомгор багачууддаа

	Хөгжилтэй сэргэлэн баатрууддаа.

	Олигтойхон шүлэг л бичих юмсан

	Олон шиг ном л бэлэглэх юмсан.

	 

	1958


ЗАМ

	 

	Машин, вагон, онгоцны гээд л

	Магеллан, Прижевальск хоёрын гээд л

	Манай дэлхийд урт замууд

	Маш олон байдаг юм байна.

	 

	Тэр замуудыг цөмийг нь хэмжээд

	Тэндээсээ эхлээд эндээ хүртэл

	Төчнөөн бээрийн газар юм гэж

	Түвэг удалгүй гаргачихсан байв ч

	 

	Ямар ч хүн хэмжиж барахгүй

	Яваад давхиад хүрч чадахгүй

	Үр хүүхдийн маань сурах зам л

	Үзүүр хязгааргүй урт юм даа.

	 

	1958


ТЭНЭГ АРСЛАН

	(Ардын аман зохиолоос сэдэвлэв)

	 

	Архиран хүрхрэн явсаар

	Арслан чандагатай уулзав

	Аварга чадлаа ярилцаж

	Айхавтар маргаан болов.

	 

	— Арслан би бол хүчтэй

	Алсаас харсан ч сүртэй

	Ангайх амаар ч том

	Амьтан харвал айдаг.

	 

	Чандага чи бол жаахан

	Чадлын хувьд бол муухан

	Чамаас хэн ч айхгүй гэж

	Чанга гэгчээр хэлэхэд,

	 

	— Хэн ч надаас айхгүй гэж

	Хэтэрхий худал хэлж байна.

	Та намайг дагаад

	Тал уулаар яв л даа.

	 

	Амьтан бүхэн надаас

	Айхавтар их айна вий

	Алсаас барааг минь хараад

	Арилж зугтаж одно гэхэд,

	 

	— Уухай тэгвэл чамтай би

	Уул талаар давхия л даа

	Харсан бүгдийг айлгадаг

	Хавтай чадлыг чинь үзье л дээ гээд

	 

	Арслан, чандагыг дагаж

	Амьсгаадталаа давхив

	Арвин талаар ч жирийв

	Асгат уулаар ч жилийв.

	 

	Тэгтэл тэр чандаганаас

	Тэвдэж сандарсан амьтад

	Чандагыг харсан дороо л

	Чадлынхаа хэрээр хурдалж

	 

	Ухаан жолоогүй айгаад

	Учир зүггүй зугтаахыг

	Арслан нүдээрээ үзээд

	Айхавтар их гайхжээ.

	 

	Нарт энэ дэлхий дээр

	Надаас илүү чадалтан

	Байдаг юмаа гэж бодож гэнэ

	Бас ч тэнэг амьтнаа даа

	 

	Яагаад гэвэл тэр

	Янз бүрийн амьтад

	Давхисан чандаганаас айсан биш

	Дагасан Арслангаас л айсан юм.

	 

	1958


БИ ТАГТААНД ХАЙРТАЙ

	 

	Манай хашаанд

	Хэдэн тагтаа

	Ирээд буулаа.

	Маадга маадга

	Хэрэн явж

	Юм түүлээ.

	Харин надаас

	Нэг ч айхгүй

	Хажуугаар гүйлээ.

	Хайрлаж өрөвдөөд

	Чимх будаа

	Хаяад өглөө.

	Тагтаа тэгэхэд

	Нэн их

	Баярласан бололтой

	Тарсан будааг

	Нэгд нэггүй

	Түүж дуусаад

	Ахиад над тийш

	Горьдсон маягтай

	Харахаар нь,

	Дахиад бас

	Атга будаа

	Цацаад орхилоо.

	Өөртөө хайртай гэж

	Намайг бүр

	Мэддэг боллоо.

	Өдөр болгон л

	Манай хашаанд

	Ирдэг боллоо.

	Тэжээсээр байгаад

	Тэднийг би

	Дасгалаа.

	Тэгээд ч бас

	Хүүхдийн баяраар

	Нисгэлээ.

	Талбай дундаас

	Хөөрхөн тагтаагаа

	Дээш нь тавихад

	Тайван тэнгэрт

	Хөвөн хөөрөн

	Нисэн одовч,

	Буцаад манай

	Хашаанд ирж

	Бууна л даа.

	Будаагаа би ч

	Харамлалгүй

	Өгнө л дөө.

	 

	1958


МАНАЙ ХҮҮХДҮҮД ЧАДАЛТАЙ

	(Хөдөлмөрийн чуулганд нь зориулав)

	 

	Нас нь бага

	Чадал нь дутмаг

	Бие нь намхан ч

	Намынхаа төлөө

	Чармайн зүтгэдэг

	Бидний хүүхдүүд

	Зориг нь чухам

	Ган болд шиг

	Хатуу юм.

	Золбоо нь чухам

	Гал дөл шиг

	Халуун юм.

	Уужим тэнэгэр

	Туршлагын талбайд

	Ногоо ургуулж

	Ургацат хөндийн

	Халиурсан хадланд

	Шимеск ширвүүлж

	Урт байшингийн

	Ханыг өрөхөд

	Нийвий гялалзуулж

	Усан хоолойн

	Шуудууг ухахад

	Хүрз хангинуулж

	Эрдэм ажилд

	Хүслээ өгсөн

	Манай хүүхдүүдийн

	Энх хөгжилд

	Хүчээ нэмсэн

	Манай багачуудын

	Чадал авьяасыг

	Басаж хэн ч

	Болохгүй юм.

	Чармайлт зүтгэлийг

	Чамлаж хэн ч

	Бодохгүй юм.

	Ариун эрдэмд

	Номоо бариад

	Сурдаг багачууд

	Ажил хөдөлмөрт

	Багажаа аваад

	Бүтээдэг баатрууд

	Хөдөлмөрийн чуулганаа

	Баяртай хийхээр

	Урамтай байна.

	Хүч чадлаа

	Бахтай харуулахаар

	Зоригтой байна.

	Нас нь бага

	Чадал нь дутмаг

	Бие нь намхан ч

	Намынхаа төлөө

	Чармайн зүтгэдэг

	Бидний хүүхэд

	Зориг нь чухам л

	Ган болд шиг

	Хатуу юм.

	Золбоо нь чухам л

	Гал дөл шиг

	Халуун юм.

	 

	1958


ХАЙРТ БАГАЧУУДАА

	(Пионерын ордны нээлтэд зориулав)

	 

	Инээд баясал

	Нүүрт нь гэрэлтсэн

	Багачуудынхаа төлөө

	Ирээдүйн замнал

	Нүдэнд нь гялалзсан

	Баатруудынхаа төлөө

	Итгэл зүтгэл

	Хүчинд нь оргилсон

	Хөвүүдийнхээ төлөө

	Ирмүүн бүтээл

	Хүсэлд нь оволзсон

	Охидынхоо төлөө

	Хэмжиж болохгүй

	Хайр ивээлээ

	Тавьж байдгаас

	Хэрэгтэй бүхнийг

	Халамж энэрлээр

	Бүтээж өгдгөөс

	Намын ачийг

	Юутай зүйрлэвэл

	Таарах юм бэ.

	Нартай ижилсгэж

	Сартай жишвэл

	Багадмаар ч юм шиг.

	Хөлд орсон

	Хөөрхөн багачуудын

	Очих яслийг

	Хэлд орсон

	Хөгжилтэй хүүхдүүдийн

	Орох цэцэрлэгийг

	Найм хүрсэн

	Хөвүүд охидын

	Сурах сургуулийг

	Нарлаг орондоо

	Хэдэн зуугаар нь

	байгуулж өглөө.

	Хамгийн саяхны

	Бодитой баримтаас

	Аваад үзвэл

	Харанхуйн үед

	Буддын шашны

	Бүүрлэж байсан

	Хуучин хүрээний

	Цогчин дуганы

	Суурин дээр

	Хувьсгалын үед

	цоотон шинээр

	бариулж өгсөн

	Хөгжимдөн дуулж

	Хөгжин цэнгэх

	Сайхан ордныг

	Хөдөлмөрлөн бүтээхийн

	Мэдлэгийг олгох

	Саруулхан ордныг

	Хүчээ хайрлалгүй,

	хөрөнгөө гамналгүй

	нам засаг

	Хүүхэд та нарынхаа

	ирээдүйн төлөө

	бүтээж өглөө.

	Ууж идсээр

	Хагартал таргалсан

	Урьдын ноёд

	Ууцан дээр суугаад

	ханатал жаргасан

	эртний баяд

	Багаас чинь сурах

	олон сургууль

	байгуулсан гэж үү?

	Багачууд та нарт

	Олигтойхон пин

	бариулсан гэж үү?

	Олон аавын

	номхон үрсийг

	хүрээнд суулгаж

	Орхимж хүзүүнд нь

	ороож өгөөд

	лам болгож

	тангад номоо

	заасан болж

	зарцаа хийгээд

	Тархийг нь шаналгаж

	Тамыг нь гүйцээж

	байсан бил үү?

	Өнөөдөр бид

	Өнгөрсөн түүхээ

	Эргээд харахад

	Өнөөгийн байдлыг,

	Өнийн үетэй

	зэрэгцүүлээд үзэхэд

	Өндөр намаараа

	дээр доор

	тэнцүүргүй байна.

	Өдөр шөнө

	газар тэнгэр шиг

	ялгаатай байна.

	Ариун эрдмийн

	саруулхан зам

	гэрэлтэйеэ зурайсан

	Ажил хөдөлмөрийн

	сайхан бүтээл

	чимэгтэйеэ товойсон

	Хүний амьдрал

	цогцлон дэлгэрсэн

	манай оронд

	Хүүхдийн жаргал

	цэцэглэн дэлбээлсэн

	манай улсад

	Үнэт эрдэмд

	шамдан сурахаас

	илүү жаргал

	Үлэмжийн сайхныг

	гардан бүтээхээс

	давуу жавхлан

	Дэлхий дээрх

	байдаггүй юмны

	нэг нь юм.

	Дэлгэр жаргал,

	цэлгэр амьдралын

	нэр нь юм

	Соёлжин боловсрох

	ариун сайхан

	эрдмийн төлөө

	Социализмын ялалтыг

	агуу орондоо

	бүтээхийн төлөө

	Хүсэлдээ итгээд

	сайхан бүхнийг

	зоригтой хийж

	Хүчиндээ найдаад

	саруул ирээдүйдээ

	золбоотой алхалж

	Ямар л авьяас

	ямар л чадвар

	та нарт байдаг вэ

	Ялгуулсан намынхаа

	өгөөмөр ачийг

	өндрөөр хариулж

	Багаасаа сурсны

	ач гавьяаг

	заавал үзүүл!

	Баатар болтлоо

	хөдөлмөр хийж

	алдраа үнэлүүл!

	 

	1958 оны 10 дугаар сарын 19.


ОРЧУУЛГА

	 

	 

	С. МАРШАК

	(Зөвлөлтийн зохиолч)

	 

	БААВГАЙГ ЯАЖ ХУВААСАН БЭ?

	 

	Янз бүрийн тоглоом бидэнд бий.

	Явдаг машин, хүүхэлдэй баавгай ч бий.

	Хэн хэнээсээ бид тэр тоглоомуудаа

	Хэзээ ч гэсэн булаацалдаж байгаагүй.

	 

	Тоглох хэрэгтэй болохоороо бид

	Тоглоомоо шүүгээнээс авцгаадаг юм.

	Нэг хүүхэд урт хүзүүт анаашийг авдаг

	Нөгөө хүүхэд заан юм уу, гахайг авдаг.

	 

	Танил найз Федяг минь ерөөсөө

	Та нар хэчнээн зөрүүд гэж санана

	Тэр бид нэг баавгай булаацалдах болов.

	Тэн хагасаар нь харин хувааж орхив.

	 

	Хоёр тасарсан тэр баавгайг маань

	Хорвоод хэн ч оёж нийлүүлж өгсөнгүй.

	Хоосон чээж нь Федяд үлдлээ.

	Хоёр хөл нь л надад хоцорлоо.


ВЛАДИМИР ЖАЛСАНОВ

	(Буриадын зохиолч)

	 

	АЙЛЫН ХҮҮХЭД

	 

	Нэг айлын хүүхэд

	Номынхоо хуудсыг тасалж суув.

	— Номоо юунд цуулаа вэ гэхэд

	Надад ингэж хариулав.

	 

	Энэ ном бол минийх биш

	Эрдэнэ манайд мартаад явсан юм.

	Аавын минь надад өгсөн ном

	Авдар дотор хадгалаатай гэв.


ГРИЦКО БОЙКО

	(Украины зохиолч)

	 

	ОЛЯГИЙН ТУХАЙ

	 

	Сурагчдын ширээнд Оля суугаад

	Сурлагын төлөө шамдаж эхэлжээ.

	Уйгагүй хичээж сурсны дүнд

	Улирал бүрд л онц гарчээ.

	 

	Мань Олягийн биеийн зураг ч

	Маргааш нь сонинд тавигджээ.

	Олон нөхөд нь сонирхон үзээд

	Оля мөнийг амархан таньжээ.

	 

	Гэтэл энэ үеэс Оля маань

	Гэдийж яваад бардамнадаг болов.

	Хамгийнхаа дотно найзуудаа ч

	Харах дургүй болсон гэнээ.

	 

	Хэн ч замд нь тохиолдоход

	Хэнэг ч үгүй шудраад өнгөрдөг гэнэ.

	Харин өөрөө бага ч гэсэн

	Хамар нь тэнгэрт тулах дөхжээ.

	 

	Цагийн хүйтэн өнгөрөөд ирэхэд

	Цас мөсийг нар хайлуулдаг шиг

	Оляг нүхэнд орчихоос нь өмнө

	Олуулаа та нар татаж аваарай.


ЖАННИ РОДАРИ

	(Италийн зохиолч)

	 

	СЭРҮҮЛЭГТЭЙ ЦАГ

	 

	Тосгонд үүр цайхад

	Унтсан бүх хүнийг

	Тодхон сайхан хоолойтой

	Уянгат тахиа сэрээдэг.

	 

	Ганц энэ тахиа ч биш

	Ган тахиа ч бас бий

	Тэр бол цаг минутыг

	Тэгтлээ алдаж үзээгүй

	 

	Цагны пүрш хонхондоо

	Тушаал өгмөгц жингэнэдэг

	Цайсан үүрээр тахианууд ч

	кү-ка-ре-кү гэж дуугардаг


ВЛАДИМИР ЖАЛСАНОВ

	(Буриадын зохиолч)

	 

	ЭМЧ

	 

	Хоёр настай дүү минь

	Унаж тусахдаа амархан

	Өвдсөн газраа бариад л

	Уйлсаар надад ирдэг.

	 

	Эгээ л тэгэхэд нь дүүгээ

	Эмчилдэг эмч нь болдог би

	Бариад ирсэн өвчнийг нь

	Багахан үлээгээд эдгээдэг би

	 

	Гаднаас ороод очиход

	Ганцаараа дүү минь суугаад

	Харагдахгүй нуугдах санаатай

	Хайрцгийн араар орчхов.

	 

	Гоёхноор толгойгоо хазайлгаад

	Гүг гүүг гэж шагайв,

	Хаана байна гэхэд бултайгаад

	Хайрцгийн ирмэг мөргөчхөв.

	 

	Урьдын адилаар илбэсээр

	Үлээж орхив түүнийг нь

	Үлээхийн чацуу эдгэрээд

	Үгүй болчхов өвчин нь.


Я. АКИМ

	 

	ЦЭЦЭРЛЭГЧНИЙ ДУУ

	 

	Тавьсан үрээ ургуулахын тул

	Тарьсан модоо цэцэглүүлэхийн тул

	Өөрийнхөө хуваарьт хэсэг газрыг

	Өдөр өнжилгүй усал! усал!

	 

	Цалгар битгий бай

	Цаг богинохон

	Цааш нь түргэн амжуул

	Өдөр ч богинохон.

	 

	Тэгээд бас жил ч богинохон

	Тэр ч байтугай зун ч богинохон

	Хавар дахиад л ирэх цагт

	Хагалсан газар үрээ суулгана

	 

	Талд тарьсан үрээ одоохон

	Та нар түргэн хураа! хураа!

	Цалгар битгий бай

	Цаг богинохон

	 

	Цааш нь түргэн амжуул

	Өдөр ч богинохон

	Тэгээд бас жил ч богинохон

	Тэр ч байтугай зун ч богинохон.


ГАЛУУ ТА

	(Орос ардын дуу)

	 

	— Улаан хөлтэй галуу та

	Урт хүзүүтэй галуу та

	Хаана чи байгаа вэ?

	Хачин юу үзээ вэ?

	 

	— Бид ч чоныг харлаа

	Бяцхан дэгдээхийг минь авчлаа

	Тэгэхдээ бүр сайныг нь шүү

	Тэгээд бас томыг нь шүү

	 

	— Улаан хөлтэй галуу та

	Урт хүзүүтэй галуу та

	Хөх чоныг хорсгоорой

	Хөөрхөн дэгдээхийгээ авраарай.

